Россия да Китай сёрнитчисны «Белкомур» проект ӧтув збыльмӧдӧм йылысь
Архангельск обласьтса губернаторлӧн да Веськӧдлан котырлӧн пресс-службаысь фотояс
Талун Пекинын Россия Федерацияса Президент Владимир Путинлӧн Китайскӧй Народнӧй Республикаӧ официальнӧя ветлӧм дырйи Владимир Путинлӧн КНР-са Веськӧдлысь Си Цзиньпинкӧд сёрнитӧмъяс бӧрын кырымалісны кӧрт туй магистраль стрӧитан проект ӧтув збыльмӧдӧм йылысь артмӧдчӧм. Церемонияын участвуйтісны Коми Республикаса Юралысь Вячеслав Гайзер, Архангельск обласьтса губернаторлысь могъяс недыр олӧмӧ пӧртысь Игорь Орлов, Пермь крайса транспорт сӧвмӧдан министр Алмаз Закиев. 

Документъяс кырымалісны «Белкомур» ДК ВАК-са медыджыд директор Юрий Демочкин да «Poly Technologіes, Іnc»-са медыджыд директор Ван Линь. 

 «Ми дыр кад чӧж да зіля уджалім, медым тайӧ артмӧдчӧмыс лоис кырымалӧма. «Белкомур» пыр вӧлі и лоас миян республикалы медся коланаясысь ӧтиӧн, да ми пуктім уна вын федеральнӧй да дінмукостса тшупӧдын сійӧс кыпӧдӧм кузя. Россияса да Китайса  лидеръяслӧн сёрнитӧмъяс дырйи канмуяс костын ӧтвылысь уджалӧм йылысь артмӧдчӧм кырымалӧм эскӧдӧ миян странаяслы проектлысь коланлунсӧ. Китайскӧй Народнӧй Республика вылӧ видзӧдӧмӧн колӧ сӧвмӧдны миянлысь канму, та вӧсна буретш тайӧ странаса инвесторъяслӧн уджавны кӧсйӧмыс миянлы медся тӧдчана», - пасйис Коми Республикаса Юралысь Вячеслав Гайзер артмӧдчӧм кырымалӧм бӧрын.

Вячеслав Гайзер пасйис, мый «Белкомур» ӧнія олӧмын ыджыд тӧдчанлуна инфраструктурнӧй проектъясысь ӧти, кутшӧмлӧн нырвизьыс абу веськӧдӧма торъя промышленнӧй предприятиеяслысь либӧ дінмуяслысь интересъяс дорйӧм вылӧ, а веськӧдӧма Россия да Китай, кык страналысь социально-экономическӧя сӧвмӧмсӧ могмӧдӧм вылӧ. 

«Белкомур» проект серти колӧ нюжӧдны кӧрт туй магистраль Соликамсксянь Сыктывкар пыр Архангельскӧдз. Магистральлӧн ӧтувъя кузьтаыс лоас 1161 километр, сы лыдын: 449 километр – ӧнія участокъяс выльмӧдӧм; 712 километр – выль туйяс нюжӧдӧм. 

Кӧрт туй транспорт инфраструктура объектъяс «Белкомур» проект збыльмӧдӧм серти стрӧитӧм да выльмӧдӧм сетас позянлун сӧвмӧдны Коми Республикалысь, Пермь крайлысь, Архангельск да Мурманск обласьтъяслысь экономикаын вынйӧрсӧ да ладмӧдны делӧвӧй йитӧдъяссӧ Китайскӧй Народнӧй Республикалӧн организацияяскӧд да предпритиеяскӧд.

Сідзжӧ Poly Technologіes висьталіс Архангельскса выль джуджыд саридз порт стрӧитан инвестиционнӧй проектын да мукӧд инфраструктурнӧй да промышленнӧй проектъясын участвуйтны кӧсйӧм йылысь, кутшӧмъяс йитчӧмаӧсь «Белкомур» проект збыльмӧдӧмкӧд.

***«Белкомур» - торъя мога проектнӧй компания, кутшӧмӧс котыртӧма «Белкомур» кӧрт туй магистраль стрӧитан проект канмуа-аспом уджъёртасьӧм юрподувъяс серти да «Коми Республикалысь, Пермь крайлысь, Архангельск да Мурманск обласьтъяслысь инфраструктура да промышленносьт комплекснӧя сӧвмӧдан уджтаслысь» мукӧд проект, тшӧтш и Архангельскса выль порт стрӧитан проект збыльмӧдӧм вылӧ. 

«Белкомурлӧн» медшӧр акционеръяс – проект вӧзйысь дінмуяс: Коми Республика, Архангельск обласьт, Пермь край.
